
A ti hou ke yièron chi Bulletin :

Kemin no j'an de la piathe, ke le pou de j'ami dou paté
k'ékrijon, mè promèton otyiè, ma ke rin ne vin, mè féjo on piyéji de
mèchenâ din le bi tsan hyori de hou ke l'an fê di bi botchè din lè
numéro dou Conteur Romand de ch'tou j'an pachâ, è din di kahier è

lèvro ke de nouhrè patèjan l'an édita ch'tou j'an pachâ, à chavê : Franca
Mauron dé Châlè, Justin Michel de Granvelâ, Djan y Romain de Chorin,
Anne-Marie Yerl de Trivô è Léon l'Homme de Méjire, è di j'ôtro ke vo
travèrè in hyajin hou j'ékri.

Merci à hou j'ami de mè permetre de prindre de lou travô, po
moubyiâ on bokon chi numéro. A rèyêre chin ke lè jou écri ly a dutrè
j'an mè fâ gran pyiéji. I rè vèyo dévan mè, l'omo, la fémala ke l'a écri
chin. Y rè vêyo chi viye tin, é lé le dzouyo de m'in rapala d'avi dévejâ
avu la pêrchena in kouja è chu kontin de rapêlâ chon chovigny à la
mémouâre de hou ke yêron chin.

Adon chin têrdâ y chaluâ Justin Michel, régen in chon tin, ora
trantchilo retraita à Granvelâ din chi pays de l'Intyamon, yo ke Justin ne
conte tyè di j'ami.
Din le cahier ke l'a publèyi on de chtou dêri j'an no yêjin :

Nouhrè vani

Redzingon

Tsantin-vêJ tsantin-vêj Le merton tré ti bin,
La tsanthon di vani, di vani de Grevire,
Ti hou k'iè vouêton, lè travon tan pyéjin
K'a Dyu le gran Chinyà dèdiyon na prèyire.

Premire kobya

Ch'on lè vê du tro pri, chon lè vê du to yin,
On chin k'min on frethon k'vo chèka lè rin.
I atiron lè jyè, on a le kà èthrin,
Chuto lè Fribordzè, pâ min lè Gruvèrin.

